
RIŻOLUZZJONI (UE) 2017/1673 TAL-PARLAMENT EWROPEW 

tas-27 ta' April 2017 

li tinkludi l-kummenti li jagħmlu parti integrali mid-deċiżjoni dwar il-kwittanza għall- 
implimentazzjoni tal-baġit tal-Istitut Ewropew għall-Ugwaljanza bejn is-Sessi għas-sena finanzjarja 

2015 

IL-PARLAMENT EWROPEW, 

—  wara li kkunsidra d-deċiżjoni tiegħu dwar il-kwittanza għall-implimentazzjoni tal-baġit tal-Istitut Ewropew għall- 
Ugwaljanza bejn is-Sessi għas-sena finanzjarja 2015, 

—  wara li kkunsidra l-Artikolu 94 u l-Anness IV tar-Regoli ta' Proċedura tiegħu, 

—  wara li kkunsidra r-rapport tal-Kumitat għall-Kontroll tal-Baġit u l-opinjoni tal-Kumitat għad-Drittijiet tan-Nisa u l- 
Ugwaljanza bejn is-Sessi (A8-0106/2017), 

A.  billi, skont id-dikjarazzjonijiet finanzjarji tiegħu, il-baġit finali tal-Istitut Ewropew għall-Ugwaljanza bejn is-Sessi (“l- 
Istitut”) għas-sena finanzjarja 2015 kien jammonta għal EUR 7 658 166, li jfisser tnaqqis ta' 4,33 % meta 
mqabbel mal-2014; billi 97,5 % tal-baġit tal-Istitut huwa derivat mill-baġit tal-Unjoni; 

B.  billi l-Qorti tal-Awdituri (“il-Qorti”), fir-rapport tagħha dwar il-kontijiet annwali tal-Istitut għas-sena finanzjarja 
2015 (“ir-rapport tal-Qorti”), stqarret li kisbet assigurazzjonijiet raġonevoli li l-kontijiet annwali tal-Istitut għas- 
sena finanzjarja 2015 huma affidabbli u li t-tranżazzjonijiet ta' bażi huma legali u regolari; 

C.  billi fil-kuntest tal-proċedura ta' kwittanza, l-awtorità ta' kwittanza tenfasizza l-importanza partikolari li tissaħħaħ 
ulterjorment il-leġittimità demokratika tal-istituzzjonijiet tal-Unjoni permezz ta' titjib fit-trasparenza u l-obbligu ta' 
rendikont u permezz tal-implimentazzjoni tal-kunċett ta' baġittjar abbażi tal-prestazzjoni u governanza tajba tar- 
riżorsi umani; 

Ġestjoni baġitarja u finanzjarja 

1. Jinnota li l-isforzi ta' monitoraġġ tal-baġit matul is-sena finanzjarja 2015 irriżultaw f'rata għolja ta' implimen­
tazzjoni tal-baġit ta' 98,55 %, li jindika li saru impenji mingħajr dewmien, li tirrappreżenta tnaqqis ċkejken ta' 
0,5 % meta mqabbla ma' dik tal-2014; jinnota, barra minn hekk, li r-rata ta' eżekuzzjoni tal-approprjazzjonijiet ta' 
pagament kienet ta' 67,64 %, li tirrappreżenta tnaqqis ta' 4,35 % meta mqabbla mas-sena preċedenti; 

2.  Jirrikonoxxi li r-rata baxxa ta' implimentazzjoni tal-Istitut tal-pagamenti skont it-Titolu III (nefqa operattiva) 
irriżultat minħabba l-fatt li erba' mill-proġetti tagħha esperjenzaw diffikultajiet sinifikanti, li wasslu biex jiġu 
riportati fl-2016; jinnota li r-raġunijiet għal dewmien fil-proġetti kienu jinkludu deċiżjoni tardiva mill-Presidenza 
tal-Kunsill dwar is-suġġett ta' studju, kif ukoll dewmien fil-proċeduri ta' akkwist barra mill-kontroll tal-Istitut; 

3.  Jinnota b'sodisfazzjon li r-rata tal-eżitu tal-baġit kienet ta' 2,2 % fl-2015, ferm taħt il-limitu ta' sanzjoni tal- 
Kummissjoni ta' 5 %, u tindika prestazzjoni sodisfaċenti fl-implimentazzjoni tal-baġit; jinnota x-xejra pożittiva fit- 
tnaqqis fir-rata tal-eżitu tal-baġit, li kienet ta' 7,3 % fl-2012; 

4. Jinnota li fl-2015 l-Istitut iffirma kuntratt ma' konsulent estern biex jagħti parir dwar kif jista' jinbidel f'organiz­
zazzjoni bbażata fuq il-proġetti u l-ibbaġitjar/ikkostjar ibbażat fuq l-attività; josserva li s-servizzi inkludew firxa ta' 
riformi biex jimmassimizzaw il-flussi tax-xogħol, jiżguraw il-kwalità u jtejbu l-għodod ta' monitoraġġ u ta' 
ġestjoni; jinnota b'sodisfazzjon li, wara s-suċċess tal-ewwel sena tal-proġett, l-Istitut kompla jimplimenta b'mod 
sħiħ l-approċċ mill-2016; 

Impenji u riporti 

5.  Jinnota li, skont ir-rapport tal-Qorti, il-livell tal-approprjazzjonijiet impenjati riportati taħt it-Titolu III (nefqa 
operattiva) kien ta' 61 %, meta kkomparat ma' 54 % fl-2014; jirrikonoxxi li dawn ir-riporti huma prinċipalment 
relatati man-natura tal-attivitajiet tal-Istitut li jinvolvu l-akkwist ta' studji li jdumu għaddejjin ħafna xhur, spiss anke 
oltre tmiem is-sena; jinnota li r-riporti ħafna drabi huma parzjalment jew għal kollox ġustifikati minħabba n- 
natura pluriennali tal-programmi operattivi tal-aġenziji jew deċiżjonijiet tardivi mill-Presidenza tal-Kunsill dwar is- 
suġġett ta' studji, li mhux neċessarjament jindikaw dgħufijiet fl-ippjanar u fl-implimentazzjoni tal-baġit u li ma 
jmorrux dejjem kontra l-prinċipju baġitarju tal-annwalità, b'mod partikolari jekk jiġu ppjanati minn qabel mill- 
Istitut u kkomunikati lill-Qorti; 

6.  Jilqa' l-fatt li r-rata totali ta' kanċellazzjoni tal-approprjazzjonijiet riportati mill-2014 hija ta' 2,2 %, inqas mil- 
limitu massimu ta' 5 % stabbilit mill-Kummissjoni, li turi konsum tajjeb permezz ta' pagamenti tal-approprjazzjo­
nijiet riportati mis-sena preċedenti; 

Proċeduri ta' akkwist u ta' reklutaġġ 

7.  Jinnota li l-kuntratti tal-akkwist pubbliku tal-Istitut kienu offruti fuq bażi kemm jista' jkun wiesgħa, filwaqt li, 
għall-proċeduri negozjati dwar kuntratti ta' valur baxx, l-għadd ta' kandidati mistiedna ġie stabbilit biex jiġi żgurat 
bilanċ bejn il-pubbliċità u l-proporzjonalità; jinnota, barra minn hekk, li twettqu 41 proċedura ta' akkwist 
operattiv għall-ammont ta' EUR 3 086 063, filwaqt li l-bqija tal-baġit operattiv għall-2015 intefaq fuq traduzzjo­
nijiet, benefiċċji għall-għajxien ta' kuljum imħallsa lill-esperti, missjonijiet tal-persunal u xiri okkażjonali b'fatturi; 

8.  Jirrileva li hu rrapportat li l-persunal tal-Istitut għandu ammont kbir ta' xogħol x'jagħmel u jtenni l-appelli tiegħu 
biex jiġi allokat aktar persunal lill-Istitut biex jaħdem fuq l-oqsma prijoritarji, inkluża l-ġlieda kontra l-vjolenza 
kontra n-nisa u biex tissaħħaħlu l-kapaċità li jassisti lill-Kummissjoni billi jipprovdi d-data u l-assistenza teknika 
rilevanti; 

9.  Jinnota li r-rata ta' okkupazzjoni tal-pjan ta' stabbiliment tal-Istitut fi tmiem l-2015 kienet ta' 100 % (28 persunal 
temporanju, 11-il persunal kuntrattwali u 11-il espert nazzjonali sekondati); josserva li r-reklutaġġ matul is-sena 
kien partikolarment attiv bit-tnedija ta' proċeduri miftuħa biex jimtlew 12-il pożizzjoni; jinnota li 19-il 
nazzjonalità kienu rrappreżentati fl-Istituzzjoni; jilqa' l-fatt li l-Istitut jibqa' impenjat bis-sħiħ li jiżgura li l-persunal 
jirċievi t-taħriġ meħtieġ sabiex jiġi ffaċilitat l-iżvilupp professjonali; jinnota li, bħala riżultat, 8 programmi ta' taħriġ 
differenti rreġistraw 185 parteċipant fl-2015; 

Prevenzjoni u ġestjoni tal-kunflitti ta' interess u t-trasparenza 

10.  Jirrimarka li s-sistema ta' kontroll intern tal-Istitut hija bbażata fuq is-segregazzjoni tad-dmirijiet, l-istrateġija għall- 
ġestjoni u l-kontroll tar-riskju, il-prevenzjoni tal-kunflitti ta' interess, traċċabilità adegwata għall-awditjar u l- 
integrità tad-data f'sistemi tad-data, kif ukoll fuq proċeduri għall-monitoraġġ tal-prestazzjoni u għas-segwitu ta' 
dgħufijiet identifikati fil-kontroll intern; 

11.  Jinnota bi tħassib li wħud mill-curricula vitae u d-dikjarazzjonijiet tal-interessi tal-bord ta' tmexxija tal-Istitut u ta' 
membri tal-persunal tiegħu mhumiex ippubblikati fuq is-sit web tiegħu; jistieden lill-Istitut jippubblika dawk il- 
curricula vitae sabiex il-pubbliku jkun jista' iwettaq l-iskrutinju meħtieġ tal-maniġment superjuri tiegħu; 

12.  Jinnota li fl-2015, l-Istitut irreġistra tliet eċċezzjonijiet b'devjazzjoni finanzjarja u proċedurali, meta mqabbel ma' 
sitta fis-sena ta' qabel; jinnota b'sodisfazzjon li fl-2015, l-ebda każ ta' frodi ma ġie identifikat u lanqas ma kien 
hemm xi assi mitlufa; 

13.  Jinnota b'sodisfazzjon li wara l-adozzjoni tal-istrateġija tiegħu kontra l-frodi f'Novembru 2014, ġiet organizzata 
serje ta' attivitajiet ta' taħriġ għall-persunal tal-Istitut matul l-2015 u l-2016; 

14.  Jinnota li fl-2015, l-Istitut iddisinja mill-ġdid il-websajt tiegħu sabiex l-informazzjoni li hemm fiha tkun aktar 
attraenti u anke ddefinixxa mill-ġdid l-istrateġija ta' komunikazzjoni tiegħu li tistabbilixxi l-objettivi ewlenin għal 
komunikazzjonijiet, l-involviment tal-partijiet interessati u l-attivitajiet ta' ġestjoni tal-għarfien; jinnota li fl-2016, l- 
Istitut introduċa mekkaniżmu ġdid ta' monitoraġġ għall-għodda ta' komunikazzjoni kollha tiegħu; jistieden lill- 
Istitut jinforma lill-awtorità tal-kwittanza dwar ir-riżultati ta' dan il-mekkaniżmu ġdid; 

Awditu intern 

15.  Jinnota li s-Servizz tal-Awditjar Intern tal-Kummissjoni (IAS) wettaq awditjar dwar l-akkwist li jappoġġa l-proċessi 
operattivi fl-Istitut; jinnota li r-rapport finali tiegħu ntbagħt lill-Istitut f'nofs Ottubru 2015; jinnota li fl-2015, 
90 % tar-rakkomandazzjonijiet (46 minn 51) kienu diġà ġew implimentati sal-aħħar tal-2015, inklużi r-rakkoman­
dazzjonijiet tal-awditjar tal-2015 tal-IAS dwar “L-akkwist li jappoġġa proċessi operattivi fl-EIGE” u li jirriżultaw 
mill-Pjan Strateġiku għall-Awditjar Intern tal-IAS 2015-2017; 

16.  Jirrimarka li, skont ir-riżultati tal-verifika mwettqa mill-IAS, rakkomandazzjoni waħda ġiet immarkata bħala 
“importanti ħafna” u kklassifikata mill-ġdid bħala “importanti” f'Jannar 2016 u ħamsa kienu mmarkati 
“importanti” — erba' taħt l-awditjar tal-2015 u waħda taħt l-awditjar tal-2013, li ġiet implimentata fl-2016; 
jinnota li ntlaħaq qbil dwar pjan ta' azzjoni bir-rakkomandazzjonijiet kollha li għandhom jiġu implimentati matul 
l-ewwel nofs tal-2016; jistieden lill-Istitut ikompli jgħaddi rapport lill-awtorità tal-kwittanza dwar l-implimen­
tazzjoni tal-pjan ta' azzjoni; 

Kontrolli interni 

17. Jinnota li sabiex jiġu implimentati l-Istandards ta' Kontroll Intern, l-Istitut lesta l-politika tiegħu dwar l-assigu­
razzjoni tal-kwalità, u żviluppa u adotta l-politika tal-whistleblowing u pjan ta' kontinwità tal-attività; jinnota li 
wettaq ukoll kontroll ex post, saħħaħ il-miżuri tiegħu kontra l-frodi u implimenta diversi miżuri biex joħloq 
ambjent li ma jittollerax il-fastidju; josserva li xi miżuri ġew implimentati b'mod effettiv sa tmiem l-2015 filwaqt li 
miżuri oħrajn kellhom jiġu implimentati matul l-2016; jistieden lill-Istitut jinforma lill-awtorità tal-kwittanza dwar 
l-implimentazzjoni b'suċċess ta' dawk il-miżuri; 

Kummenti oħra 

18.  Jinnota li l-Istitut stabbilixxa proċess ġdid biex jimmonitorja regolarment il-miżuri ta' politika tal-Unjoni dwar l- 
ugwaljanza bejn is-sessi, li jippermettu li l-Istitut jipprovdi kontribut f'waqtu u relevanti abbażi tal-ħidma tiegħu; 
jinnota s-sinerġija effiċjenti mal-Kumitat tal-Parlament għad-Drittijiet tan-Nisa u l-Ugwaljanza bejn is-Sessi  
(Kumitat FEMM) dwar suġġetti definiti, permezz ta' kuntatti diretti mal-membri tiegħu; jinnota l-fatt li l-Istitut 
ikkontribwixxa għall-ħidma fl-ippjanar tal-programmi ta' diversi aġenziji; 

19.  Jinnota l-fatt li l-Istitut jaħdem mill-qrib mal-Aġenzija tal-Unjoni Ewropea għad-Drittijiet Fundamentali (FRA) u l- 
Fondazzjoni Ewropea għat-Titjib tal-Kondizzjonijiet tal-Ħajja u tax-Xogħol (Eurofound); josserva li, sabiex isaħħaħ 
il-kooperazzjoni ma' organizzazzjonijiet internazzjonali, l-Istitut kellu laqgħat ma' sħab ewlenin bħalma huma UN 
Women u l-Grupp ta' Esperti għall-Azzjoni kontra l-Vjolenza kontra n-Nisa u l-Vjolenza Domestika (GREVIO); 
jinnota barra minn hekk li kkontribwixxa għall-Konferenza tal-Unesco dwar is-sessi u l-midja u qabel li jorganizza 
sessjoni ta' ħidma mal-Kummissjoni Ekonomika tan-Nazzjonijiet Uniti għall-Ewropa (UNECE) dwar l-istatistika tas- 
sessi fl-2016; 

20.  Jinnota b'sodisfazzjon li l-Istitut qed ifittex sinerġiji billi jakkomuna ċerti kompiti u jintroduċi servizzi kondiviżi 
ma' aġenziji oħra; jinnota l-ftehim iffirmat bejn l-Istitut u l-Aġenzija Ewropea għall-Gwardja tal-Fruntiera u tal- 
Kosta (Frontex), sabiex ikun hemm skambju ta' servizzi fuq l-iskambju ta' esperti bejn il-partijiet fil-qasam ta' 
kontrolli ex post; 

21.  Japprezza l-kontribuzzjoni tal-Istitut għall-ħidma li qed issir mill-Kumitat FEMM; jappella għal aktar interazzjoni 
bejn il-prijoritajiet leġiżlattivi u mhux leġiżlattivi tal-Kumitat FEMM u r-riċerka tal-Istitut, filwaqt li jitqies ukoll l- 
Indiċi tal-Ugwaljanza bejn is-Sessi żviluppat mill-Istitut; jindika li l-eżitu tal-evalwazzjoni esterna tal-Istitut kien 
kumplessivament pożittiv; 

22.  Jilqa' l-kisbiet ewlenin tal-Istitut fl-2015, b'mod partikolari t-tieni edizzjoni tal-Indiċi tal-Ugwaljanza bejn is-Sessi, 
il-finalizzazzjoni tad-Databażi bl-Istatistika dwar il-Ġeneri u l-implimentazzjoni tal-pjattaforma fuq l-Internet għall- 
integrazzjoni tal-perspettiva tal-ġeneri; 

23.  Jinnota l-isforzi tal-Istitut biex jorganizza l-istruttura tiegħu mill-ġdid sabiex jiffoka l-attenzjoni fuq l-attivitajiet ta' 
komunikazzjoni u ta' impenn min-naħa tal-partijiet kkonċernati, u jappella għal koordinament ulterjuri mal- 
Kummissjoni b'mod li jiġi żgurat li l-assistenza teknika tal-Istitut tappoġġa l-kompiti kkollegati mad-disinn, l- 
implimentazzjoni, il-monitoraġġ u l-evalwazzjoni tal-politiki tal-Unjoni, u li l-integrazzjoni tal-perspettiva tal- 
ġeneri tiġi implimentata b'mod effikaċi fil-fażijiet kollha taċ-ċiklu tal-politika; 

24.  Jilqa' l-prijoritizzazzjoni tal-ħidma fuq diversi oqsma li r-riżultati tagħhom huma ta' kwalità għolja u viżibilità 
kbira, mingħajr ma ntilfet il-konċentrazzjoni fuq l-integrazzjoni tal-perspettiva tal-ġeneri; f'każ ta' reviżjoni tar- 
Regolament (KE) Nru 1922/2006, jitlob l-inkorporazzjoni tal-ġlieda kontra l-vjolenza kontra n-nisa u l-migranti 
nisa, u l-mutilazzjoni ġenitali femminili fil-kompiti tal-Istitut; 

25.  Ifakkar li l-Istitut ġie stabbilit biex jikkontribwixxi għall-promozzjoni tal-ugwaljanza bejn is-sessi u jsaħħaħha, 
inkluż qabel kollox, permezz tal-integrazzjoni tal-perspettiva tal-ġeneri fil-politiki kollha tal-Unjoni u l-politiki 
nazzjonali li jirriżultaw, u l-ġlieda kontra d-diskriminazzjoni bbażata fuq is-sess, u biex iżid il-kuxjenza taċ- 
ċittadini tal-Unjoni f'dak li jirrigwarda l-ugwaljanza bejn is-sessi; 

26.  Jirreferi, fir-rigward tal-kummenti l-oħrajn li jakkumpanjaw id-deċiżjoni tiegħu dwar il-kwittanza, li huma ta' 
natura orizzontali, għar-riżoluzzjoni tiegħu tas-27 ta' April 2017 (1) dwar il-prestazzjoni, il-ġestjoni finanzjarja u l- 
kontroll tal-aġenziji.  

(1) Testi adottati, P8_TA(2017)0155 (ara l-paġna 372 ta' dan il-Ġurnal Uffiċjali). 

